Peidiwch â digalonni
Darllen: 2 Corinthiaid 4:16 – 5:5
16Dyna pam dyn ni ddim yn digalonni. Hyd yn oed os ydyn ni’n darfod yn gorfforol, dyn ni’n cael ein cryfhau'n ysbrydol bob dydd. 17 Dydy'n trafferthion presennol ni’n ddim byd o bwys, a fyddan nhw ddim yn para’n hir. Ond maen nhw’n arwain i fendithion tragwyddol yn y pen draw – ysblander sydd y tu hwnt i bob mesur! 18 Felly mae’n sylw ni wedi ei hoelio ar beth sy’n anweledig, dim ar beth welwn ni’n digwydd o’n cwmpas ni. Dydy beth sydd i’w weld ddim ond yn para dros dro, ond mae beth sy’n anweledig yn aros am byth! 

1Mae’r amser yn dod pan fydd y babell ddaearol dyn ni’n byw ynddi (sef ein corff) yn cael ei thynnu i lawr. Ond dyn ni’n gwybod fod gan Dduw adeilad ar ein cyfer ni – cartref parhaol yn y nefoedd wedi ei adeiladu ganddo fe’i hun. 2 Yn y cyfamser dyn ni’n hiraethu am gael ein gwisgo â’n cyrff nefol. 3 A byddwn yn eu gwisgo – fydd dim rhaid i ni aros yn noeth. 4 Tra’n byw yn y babell ddaearol, dyn ni’n griddfan ac yn gorfod cario beichiau. Ond dyn ni ddim am fod yn noeth a heb gorff – dyn ni eisiau gwisgo’r corff nefol. Dyn ni eisiau i’r corff marwol sydd gynnon ni gael ei lyncu gan y bywyd sy'n para am byth. 5 Mae Duw ei hun wedi’n paratoi ni ar gyfer hyn, ac wedi rhoi'r Ysbryd Glân i ni yn flaendal o beth sydd i ddod.
Mae adnod 16 yn dweud wrthyn ni bod ein cyrff ni am ddarfod – marwolaeth ydy’r diwedd i bob un ohonon ni. Dw i’n gwybod ei fod o’n swnio’n neges dywyll a diflas, ond mae’n wir, ac mae’r Beibl yn ei drafod, felly dylen ni ei drafod hefyd.

Y neges ar gychwyn y darn ydy na ddylen ni ddigalonni pan dyn ni’n wynebu’r realiti yma o heneiddio a marw, a phrofi ein cyrff yn gwanio. Dylai Cristnogion wrth heneiddio dyfu’n agosach at Dduw, a dylai eu bywydau adlewyrchu eu gobaith o gael mynd i’r nefoedd at eu Harglwydd.

Dw i’n teimlo bod yma neges arall hefyd, sef y dylen ni gofio gweddïo a cheisio’r Arglwydd yn ddyddiol er mwyn i ni gael ‘..ein cryfhau'n ysbrydol bob dydd.’  Mae na faddeuant ar gael i bob un ohonon ni sy’n gwneud camgymeriadau. Wrth ofyn am faddeuant a dweud sori am ein pechodau mae Duw’n gallu ein nerthu ni o’r newydd.

Yn adnod 17 mae Paul (awdur y llythyr) yn ceisio codi calon y Cristnogion sy’n darllen ei llythyr drwy ddweud mai dros dro yn unig mae’r trafferthion mae nhw’n eu hwynebu. Dydi Paul ddim yn trio dweud na fydd Cristnogion yn wynebu bob math o broblemau, erledigaeth a chaledi, ond mae o yn dweud fod rhaid iddyn nhw edrych ar bethau yn y tymor hir.  Ar ddiwedd eu bywydau byddan nhw’n gallu edrych yn ôl a gweld bod eu profiadau chwerw a’u trafferthion wedi ‘arwain i fendithion tragwyddol yn y pen draw – ysblander sydd y tu hwnt i bob mesur!’
Mae’n rhaid i Gristnogion edrych i’r dyfodol mewn ffydd. Er mwyn cadw rhag digalonni rhaid i Gristnogion hoelio eu sylw ‘ar beth sy’n anweledig, dim ar beth welwn ni’n digwydd o’n cwmpas ni.’  Mae’n hawdd anghofio mae byr ydy bywyd ar y ddaear, ond mae’r Beibl yn dweud yn glir mai pasio heibio wneith popeth dyn ni’n gallu ei weld â’n llygaid. Rhaid i ni roi ein ffydd i gyd yn Iesu, ac addewidion Duw, er nad ydyn ni’n gallu eu gweld.
Ar ddechrau pennod 5 mae Paul yn cymharu bywyd y Cristion â phabell. Does gan babell ddim sylfaen. Dydy pabell ddim yn rhywbeth parhaol. Pobl sydd eisiau symud o le i le sy’n defnyddio pebyll, nid pobl sydd â’u gwreiddiau yn ddwfn mewn un ardal arbennig. Ond, mae yna gartref parhaol, cadarn a chroesawus yn aros pob Cristion. Mae ‘gan Dduw adeilad ar ein cyfer ni – cartref parhaol yn y nefoedd wedi ei adeiladu ganddo fe’i hun.’

Mae Cristnogion i gyd yn gwybod eu bod yn bechaduriaid – pobl sydd wedi gwneud pethau drwg, pethau sy’n groes i ewyllys Duw. Mae anghrediniaeth – gwrthod credu – yn bechod. ‘Tra’n byw yn y babell ddaearol, dyn ni’n griddfan ac yn gorfod cario beichiau,’ meddai Paul. Nid bod Cristnogion yn morbid ac yn dymuno marw, ond eu bod yn gweld y bydd diwedd ar y pechu a’r diflastod pan fyddan nhw’n ‘gwisgo’r corff nefol.’
Mae adnod 5 yn dweud bod ‘Duw ei hun wedi’n paratoi ni ar gyfer hyn,’ sef bywyd am byth yn y nefoedd. Mae Duw yn ein paratoi ni Gristnogion, tra dyn ni ar y ddaear, ar gyfer y bywyd sydd i ddod yn y nefoedd. 

Mae Duw hefyd wedi ‘rhoi'r Ysbryd Glân i ni yn flaendal o beth sydd i ddod.’  Pan mae rhywun yn dod i gredu yn Iesu Grist mae’r Ysbryd Glân yn byw o’ifewn, yn ei galon. Mae’r Ysbryd Glân yn dysgu, nerthu, ac yn dystiolaeth yng nghalon y Cristion o’r hyn sydd i ddod. Mae’r Ysbryd Glân yn flaendal, yn arwydd y bydd y taliad terfynol, sef mynediad i’r nefoedd yn digwydd.

Amen

